
					ఈ పుట అచ్చుదిద్దబడ్డది




	సీ.	
రమణీయదానధారాప్రవాహంబులు, పాథోధి కతివిజృంభణము గాఁగ

నిరుపమానప్రభావనిర్మలసీతకీర్తి, త్రిభువనసాంద్రచంద్రికలు గాఁగ

నతులవిక్రమబలోద్యత్ప్రతాపస్ఫూర్తి, పరులకు నుగ్రాతపంబు గాఁగ

సమధికశృంగారసౌందర్యరేఖ, దాఁ దరుణీలతావసంతంబు గాఁగ



	 







	గీ.	
రామరఘురంతిసగరధర్మజదిలీప, భోజసర్వజ్ఞసోమేశరాజసరణి

ధాత్రిఁ బాలించెఁ దమ్మభూధవసుతుండు, శాశ్వతంబుగ బసవభూమిశ్వరుండు.

	సీ.	
నరులకుఁ జే చాఁచినను ఫలం బందని, దివిజభూరుహమువితీర్ణి యెంత

యవయవశృంగార మంగనామణులకుఁ, జూపనికందర్పురూప మెంత

కనుఁగొన నొకవేళ ఘనతిరోహితుఁ డైన, తపనునిమహితప్రతాప మెంత

యురుశ క్తిఁ జని మహావ్యూహంబు వెడలంగఁ, జాలని సౌభద్రుశౌర్య మెంత



	 







	గీ.	
వితరణంబున శృంగారవిలసనమున, దీపితాటోపసహజప్రతాపమహిమ

శౌర్యగుణమున నెవ్వారు సాటి వత్తు, రితని కన మీఱి బసవభూమీశ్వరుండు.

	సీ.	
కుసుమకోదండంబు గుఱుతు చూడము గాని, దర్పితరూపకందర్పుఁ డనియు

నిజమూర్తిలోపల నెర సెఱుంగము గాని, సత్కళాసంపూర్ణచంద్రుఁ డనియు

నుష్ణాంశుజాలంబు లొదవఁ గానము గాని, యతులితసత్ప్రతాపార్కుఁ డనియుఁ

బొసఁగ వేగన్నులపొడవు మించదు గాని, సాంద్రవైభవనిర్జరేంద్రుఁ డనియు



	 







	గీ.	
ననుదినంబును దనుఁ జూచునఖిలజనులు, సమధికానందమగ్ను లై సన్నుతింప

సురుచిరాకారకాంతితేజోవిభవము, లమరుఁ దమ్మయబసవధరాధిపునకు.

	క.	
అసమానమానధనునకు, రసికశిఖామణికి దానరాధేయునకున్

బ్రసవాంబకసమరూపున, కొసబిరుదరగండనికి మహోర్వీశునకున్.

	క.	
వేమాజాంబాసుతునకు, భామాకంతునకు మన్యభార్గవునకు సం

గ్రామక్షోణీవిజయ, శ్రీమహనీయునకు రాజసింహంబునకున్.

	క.	
రణరంగభైరవునకున్, బ్రణమితరాజన్యహృదయపద్మార్కునకున్

మణికనకవస్తువాహన, గణికాద్యఖిలప్రదానఖచరేంద్రునకున్.

	క.	
సహకారబాంధవునకున్, సహజాలంకారదేహసౌందర్యునకున్

మహనీయకీర్తివాచా, మహితాత్మునకున్ బ్రతాపమార్తాండునకున్.

	క.	
తెల్లదలాటాంకునకున్, సల్లలితకృపాకటాక్షసౌజన్యునకున్

ఫుల్లారనిందనేత్రున, కుల్లసితపరాక్రమునకు నూర్జితమతికిన్.

	క.	
కిమ్మిరాంతకబలునకు, ధమ్మిల్లనవప్రసూనధరునకుఁ దరుణీ

సమ్మోహపంచశరునకుఁ, దమ్మయబసవనికి నుభయదళమిండనకిన్.

		 ఈ పేజీలో చివరి మార్పు 26 ఫిబ్రవరి 2023న 19:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

